
Il-Bibbja hija għajn ħajja 
ta’ talb. Bħall-profeta Iżaija 
issejħilna: “Ejjew intom 
ilkoll li bikom il-għatx, 
ejjew għall-ilma” (Iż 55: 1). 
Aħna bil-għatx biex nitolbu, 
bil-għatx biex nisimgħu u 
niġu mismugħa minn Alla 
tagħna li huwa mħabba. 
Dan il-għatx naqtgħuh 
bl-Iskrittura. Jekk naqraw 
il-Bibbja kuljum insibu 
għajnuna kbira għall-ħajja ta’ 
talb mibnija fis-sod, ħajja ta’ 
talb mibnija fuq relazzjoni 
intima ma’ Alla. Hija 
relazzjoni li tgħinna nidħlu 
xi ftit fil-misteru tal-kobor 
t’Alla. Kobor li jdawwalna 
u jurina dak li verament 
aħna: ċkejnin, midinbin 
u fi bżonn kbir tiegħU. 
Nistgħu b’hekk nagħmlu 
esperjenza tas-sliem, il-ferħ, 
il-barka u s-salvazzjoni 
li Alla joffrielna. Nikbru 
fil-għarfien ta’ l-imħabba 
tremenda li biha Alla 
jħobbna, l-interess u l-kura 

tiegħU. Nitgħallmu nersqu 
lejn Alla bil-fiduċja u bl-
imħabba. 

Meta titlob bil-Bibbja uża 
siltiet familjari.  Mhux kull 
parti tal-Bibbja tqanqalna 
għat-talb. Il-listi tal-liġijiet, 
l-arbli tar-razza, ir-rakkonti 
tal-gwerer forsi ma tantx 
jgħinuna biex nidħlu 
f ’relazzjoni ħajja ma’ Alla. 
Anke jekk il-poplu Lhudi 
dejjem irrifletta fuq dawn 
is-siltiet diffiċli u ra fihom 
sinjal tal-provvidenza ta’ 
Alla.  Huwa aktar faċli 
għalina ngħinu lilna nfusna 
għat-talb billi ninqdew 
b’siltiet mill-Bibbja li 
magħhom aħna aktar 
familjari. Per eżempju, 
ir-rakkonti tal-ħolqien li 
nsibu fil-Ktieb tal-Ġenesi 
(1:1 – 2:25) jistgħu jgħinuna 
nduqu l-qawwa kreattiva ta’ 
Alla u nifhmu aħjar il-ġmiel 
kollu tal-ħolqien u r-rifless 
ta’ Alla li jidher fil-ħlejjaq 
maħluqa minnu. Huma 

rakkonti li jfakkruna fil-
kobor tal-bniedem, maħluq 
fuq is-sura u x-xbieha ta’ 
Alla. Jew, per eżempju, 
ir-rakkont sabiħ tas-sejħa 
ta’ Abraham u tal-Patt li 
Alla jagħmel miegħu (Ġen 
17:1-27) jista’ jgħinna 
nikkontemplaw l-ħidma ta’ 
Alla li jsejjaħ lil Abraham 
biex minnu joħloq poplu 
magħżul. Jekk Alla kellu dan 
il-pjan għal Abraham, min 
jaf xi pjan għandu għad-
dinja, għal kull wieħed u 
waħda minna! Ir-rakkonti 
li jitkellmu minn Mosè 
quddiem is-siġra taqbad 
jew fuq il-Għolja tas-Sinaj 
(Eżodu 3:16-25) jistgħu 
jgħinuna niggustaw il-
preżenza ta’ Alla flimkien 
mal-qaddej tiegħu Mosè. 
Bħal Mosè, anke aħna 
nħossu li l-preżenza divina 
hija rifless tal-qawwa ta’ 
Alla. U f ’dan it-talb tagħna 
nduqu xi ftit it-togħma tal-
ħajja u tal-qawwa divina. 

Meta aħna naqraw 
l-Iskrittura kuljum u 
b’mod perseveranti, dan 
iwassalna biex inrawmu 
fina konvinzjoni profonda 
ta’ l-imħabba eterna u fidila 
ta’ Alla. Alla għandu kura 
tagħna u huwa preżenti 
fil-bżonnijiet kollha tagħna. 
Dan niftakru fih jekk 
inġibu quddiem għajnejna 
ir-rakkont tal-protezzjoni 
li Alla wera mal-poplu 
l-magħżul matul il-mixja 
twila tiegħu fid-deżert. Bħala 
tweġiba għat-talb ta’ Mosè, 
Alla pprovda għajnuna, ikel 
u ilma.  Alla wera li kien 
fidil, minkejja l-inkostanza 
tal-poplu, u wasslu sa l-art 
imwiegħda. Meta aħna 
naqraw u nġibu quddiem 
għajnejna dan kollu 
mingħajr ma rridu nħossu 
li Alla jimxi magħna tassew 
bl-istess mod. Nemmnu li 
Alla jipprovdielna, minkejja 
n-nuqqas ta’ fiduċja u 
l-inkostanza tagħna! 

Kliem it-talb tagħna 

Il-Bibbja tista’ tagħtina wkoll 
il-kliem għat-talb tagħna. Il-
Ktieb tas-Salmi, mill-bidu ta’ 
l-istorja tal-Knisja, sawwar 
il-ħajja tat-talb tagħha. Is-
Salmi kienu fil-fatt it-talbiet 
tal-poplu Lhudi, talbiet li 
ħarġu mill-qalb tal-poplu 
matul l-istorja mqanqla 
tiegħu. Is-salmi kienu 
t-talbiet ta’ Marija, Ġużeppi 
u ta’ l-istess Mulej tagħna. Is-
Salmi nistgħu nagħmluhom 
it-talbiet personali tagħna. 
Min ma jinqediex bis-Salm 

23: “Il-Mulej hu r-ragħaj 
tiegħi, xejn ma jonqosni…” 
u ħafna minna ninqdew 
b’dan is-salm biex inġeddu 
r-rabta tagħna mal-Mulej, 
rabta ta’ fiduċja u ħajja. Jew 
nistgħu nużaw is-Salm 139: 
“Mulej, inti tgħarbilni u 
tgħarrafni…taf il-ħsibijiet 
tiegħi…”, salm li nistgħu 
nitolbuh biex neżaminaw 
il-kuxjenza tagħna. 

Mill-għajn ta’ l-Iskrittura 
nistgħu wkoll nisiltu talbiet 
qosra. Per eżempju, nistgħu 
nitolbu u ngħidu: “Mulej, 
iftaħli xofftejja u fommi 
jxandar it- tifħir tiegħek” 
(Salm 51:17), jew “Mulej Sid 
tagħna, kemm huwa kbir 
ismek fl-art kollha!” (Salm 
8:2), jew “Duqu u taraw 
kemm hu tajjeb il-Mulej” 
(Salm 34:8). F’mumenti ta’ 
dgħufija nistgħu nagħmlu 
tagħna t-talba ta’ Bartimew 
(Mk 10:47), “Ġesù, Bin 
David, ikollok ħniena 
minni!” Aktar ma nsiru 
familjari mal-Bibbja, aktar 
ninqdew bl-istess Kelma ta’ 
Alla fit-talb tagħna. 

Il-Bibbja spiss tisfidana għax 
issejħilna għall-konverżjoni 
u l-indiema. Meta naqraw il-
Profeti ta’ l-Antik Testment 
jew id-Diskors ta’ Ġesù 
fuq il-muntanja (Mt 5 – 7) 
fil-Ġdid Testment, il-Kelma 
t’Alla tqanqalna biex nitolbu 
l-qawwa ta’ Alla biex inkunu 
nistgħu nibdlu ħajjitna 
għall-aħjar. Quddiem l-idea 
u l-bżonn tal-bidla, nagħmlu 
tagħna il-kelma tan-nies 
fil-Vanġelu ta’ San Ġwann: 
“Dan il-kliem iebes; min 

jista’ jilqgħu?” (6:20). U din 
ukoll issir talba, talba biex il-
Mulej isaħħah il-fidi dgħajfa 
tagħna u jsalvana. 

Personaġġi bibliċi li 
jgħallmuna nitolbu 

Jekk inqallbu l-paġni 
tal-Bibbja nsibu bosta 
personaġġi bibliċi li 
jgħallmuna nitolbu meta 
naqra l-impenn tagħhom 
għas-sejħa li għamlilhom 
Alla. Anke huma, bħalna, 
tħabtu biex jifhmu u 
jagħmlu r-rieda ta’ Alla 
f ’ħajjithom. Permezz tat-talb 
tagħhom huma tkellmu 
ma’ Alla u semgħu s-sejħa 
tiegħu. Mosè mexxa l-poplu 
l-magħżul lejn il-ħelsien 
mill-jasar ta’ l-Eġittu u 
fl-erbgħin sena fid-deżert. 
Huwa tħabat biex igħin 
lill-poplu jifhem ir-rieda 
ta’ Alla. Il-Ktieb tad-
Dewteronomju jfakkarna 
fil-kliem li Mosè qal lill-
poplu u fid-djalogu tiegħu 
ma’ Alla. F’Dewteronomju 
6:4-5 insibu t-talba tal-
poplu, ix-‘Sħema Israel’: 
“Isma’ O Israel, il-Mulej 
huwa Alla tagħna, il-Mulej 
huwa wieħed! Għalhekk 
għandek tħobb lill-Mulej 
Alla tiegħek b’qalbek kollha, 
b’ruħek kollha u bis-saħħa 
tiegħek kollha”. Ġob jiġi 
ppreżentat lilna bħala 
mudell ta’ perseveranza, 
hu li għadda minn baħar 
ta’ nkwiet u diffikultajiet. 
Minkejja li jitlef kollox, 
huwa jibqa’ fidil lejn Alla. 
Quddiem il-kliem ta’ ħbieb 

li jiġu biex jikkunslawh, 
huwa jifhem li t-tbatija 
tiegħu ma tistax titfisser 
fil-kliem. Huwa jesprimi 
r-rabja tiegħu għal Alla; ħass 
li ġie abbandunat minn Alla. 
It-talba ta’ disperazzjoni li 

huwa jagħmel twasslu biex 
jagħmel esperjenza vera 
tal-preżenza ta’ Alla. David, 
l-ikbar sultan ta’ Israel, kellu 
relazzjoni profonda ma’ Alla 
li sejjaħlu u kkonsagrah 
sultan. Anke jekk sar 

personaġġ politiku qawwi, u 
mhux darba waqa’ fid-dnub 
gravi, David qatt ma’ naqas 
mill-impenn tiegħu li jibqa’ 
maqgħud ma’ Alla fit-talb. 
Is-Salm 51, dak li jissejjah 
‘Miserere’, jingħad li huwa 

frott l-indiema ta’ David, 
wara li qatel lil Urija biex 
jeħodlu lil Batseba, martu. 
It-Tieni Ktieb ta’ Samwel 
jiippreżentalna diversi 
talbiet ta’ David lil Alla (2 
Sam 7:18-29; 22). Minn 
fost il-profeti nistgħu hawn 
nitkellmu minn Ġeremija. 
Jitqabad mas-sejħa tiegħu u 
jkellem lil Alla fuq il-beżgħat 
tiegħu. Jitlob u jokrob lil 
Alla: “Qarraqtni, Mulej, u 
jien tqarraqt: kont aqwa 
minni, u għelibtni. Jien 
nsir id-daħka ta’ kuljum, 
kulħadd jiddieħak bija…u 
jien għidt: ma nsemmihx 
aktar, ma nitkellimx aktar 
f ’ismu. Iżda f ’qalbi hemm 
bħal nar jaqbad, magħluq 
f ’għadmi. Għejejt inżommu 
magħluq ġo fija, ma niflaħx 
aktar għalih”(Ġer 20:7.9). 
Meta nħossuna magħfusin 
mill-isfidi li għandna biex 
ngħixu bħala nsara f ’din 
id-dinja tagħna, kemm 
nagħmlu sewwa jekk nitolbu 
u nagħmlu tagħna l-kliem 
tal-profeta Ġeremija (20:7-
19)! 

Jekk niftħu l-paġni tal-Ġdid 
Testment, inġibu quddiem 
għajnejna lill-appostlu 
Pawlu. Il-ħajja tat-talb ta’ 
Pawlu kienet magħġuna 
ħaġa waħda mal-ministeru 
tiegħu. Huwa mudell ta’ 
talb; iqanqal it-talb fl-
oħrajn u dejjem joħloq 
opportunitajiet biex jitlob 
kontinwament. Jekk naqbdu 
l-ittri tiegħu nindunaw li 
huma kollha talbiet miktuba 
lil u għall-komunitajiet 
insara tal-bidu li lilhom kien 

wassal il-Vanġelu. Huwa 
ħeġġeġ dejjem għat-talb. 
Ħafna mit-talbiet tiegħu 
huma t-talbiet li l-Knisja 
tuża sal-ġurnata tal-lum (1 
Tess 3:9-13; 1 Tim 2:1-6; Fil 
2:3-11; 4:4-9; Rum 12:9-20). 

Marija hija mudell ta’ fiduċja 
mimlija kuraġġ f ’Alla. Hija 
miftuħa għar-rieda ta’ Alla 
li tilqa’ b’radd il-ħajr: “Ruħi 
tfaħħar il-kobor tal-Mulej, 
u l-ispirtu tiegħi jifraħ f ’Alla 
s-Salvatur tiegħi!...Għax hu 
xeħet għajnejh fuq iċ-ċokon 
tal-qaddejja tiegħu, iva minn 
issa ‘l quddiem kull nisel 
jibda jsejjaħli hienja…” (Lq 
1:46-55). It-talba ta’ Marija, 
misluta mit-talb tal-Bibbja 
(1 Sam 2, 1-10), issir it-talba 
tan-nisrani, għax f ’Marija 
n-nisrani jara xempju tad-
dixxiplu perfett u fit-talb 
tagħha, xempju tat-tifħir 
perfett li nistgħu nagħtu lil 
Alla. 

“Mulej, għallimna nitolbu” 

Mill-Vanġeli l-Mulej 
igħallimna nitolbu kif 
għallem lid-dixxipli tiegħu. 
Il-Vanġeli kontinwament 
ifakkruna kemm hu stess 
kien ifittex il-postijiet kwieti 
u ż-żmien biex jitlob. Kien 
jitlob b’mod spontanju u 
minn qalbu, kien jitlob 
bit-talbiet ta’ żmienu u 
tal-kultura tiegħu. Biżżejjed 
niftakru fil-Mulej mislub 
li jitlob bis-Salm 22: “Alla 
tiegħi, Alla tiegħi, għaliex 
tlaqtni”. Ġesù talab mill-qalb 
– bil-biki, għarrkupptejh, 

b’leħen għoli u bid-dmugħ, 
fil-ferħ u fin-niket, fit-
tbatija, dejjem fil-għaqda 
ta’ l-umanità sħiħa tiegħu 
ma’ Alla (ara: Mt 26:39; Mk 
7:34; Ġw 11:41; 17:1; Lhud 
5:7). Dan igħallima, li meta 
nitolbu, aħna mmorru b’dak 
li verament aħna quddiem 
il-Missier: bil-ferħ u bin-
niket, bis-saħħa u bil-mard, 
b’radd il-ħajr u bil-ħtiġijiet 
tagħna. Ġesù jitlob f ’kull 
mument importanti tal-ħajja 
tiegħu (Lq 3:21-22; 9:28-29; 
Mk 14:32) u qabel kull ġrajja 
deċiżiva fil-ministeru tiegħu 
(Lq 6,:12; 9:18; 11:1; Mk 
1:35). Imma talab ukoll anke 
fil-ħajja ordinarja ta’ kuljum, 
wara ġurnata xogħol ta’ 
predikazzjoni u fejqan. Għal 
Ġesù it-talb u l-ħajja kienu 
ħaġa waħda magħġuna 
flimkien, għaġna li ssaħħet 
mill-mumenti speċjali ta’ 
talb li ħass li kellu bżonn 
kontinwament jagħmel. It-
talb  huwa l-akbar sinjal tad-
dipendenza tagħna minn 
Alla, aħna li nersqu bit-tama 
lejn il-Missier biex jidħol 
b’qawwa fid-dgħufija tagħna, 
igħarrafna r-rieda tiegħu, 
u jkun Hu stess li jagħtina 
l-qawwa nagħmluha. 
Hekk għamel Ġesù fil-
Ġnien tal-Ġetsemani, fejn 
insibu d-dehra evanġelika 
ta’ l-isbaħ talba, tat-talba 
perfetta tan-nisrani (Mt 
26:36-46): “Tkun magħmula 
r-rieda tiegħek!”. B’talbna 
nesprimu l-fiduċja u l-ferħ 
tagħna fil-provvidenza ta’ 
Alla li jlibbes bil-ġmiel 
il-ġilji tal-widien u jnissel 
il-gratitudini fil-qalb ċkejkna 

tagħna (Mt 6:25-34). Ma’ 
Ġesù nifirħu għal pjan divin 
f ’ħajjitna (Lq 10:21-22), u 
nroddu ħajr lil Alla għall-
qawwa tremenda tiegħu 
f ’ħajjitna, bħalma għamel 
l-istess Ġesù quddiem il-
qabar ta’ Lazzru (Ġw 11:42). 

Il-Vanġeli jgħallmuna li 
f ’din id-dipendenza tagħna 
minn Alla huwa sewwa 
nitolbu għal dak li neħtieġu. 
Huwa sewwa li nagħmlu 
t-talb ta’ interċessjoni, 
għalina u għall-bżonnijiet ta’ 

l-oħrajn. Nitgħallmu nitolbu 
għall- bżonnijiet tagħna 
individwali (Mt 6:11), għal 
aktar ministri tal-Vanġelu 
(Lq 10:2), għat-tamiet tal-
Knisja (Mt 5:11) u għal dawk 
li huma fi bżonn fid-dinja 
(Mk 6: 34). Nitgħallmu 
nitolbu mhux biss mill-
eżempju ta’ Kristu imma 
anke mit-tagħlim tiegħu. 
Hu jgħallimna nitolbu bil-
fidi u l-fiduċja: “Itolbu u 
jingħatalkom, fittxu u ssibu; 
ħabbtu u jiftħulkom”(Lq 

11:9). Din il-fiduċja hija 
mibnija fuq il-fatt li l-Missier 
jaf aħna x’neħtieġu (Mt 6, 8) 
u fuq il-kliem ta’ Ġesù: “U 
kull ma titolbu f ’ismi, jiena 
nagħmlu, biex il-Missier 
ikun igglorifikat fl-Iben”(Ġw 
14:13). Hu għalhekk li 
bil-parabboli tiegħu Ġesù 
għallimna nitolbu b’kostanza 
u perseveranza (Lq 11:5-8; 
18:1-8), bi kliem sempliċi 
u ħiereġ tassew mill-qalb 
(Mt 6:7). Ġesù igħallimna 
nitolbu biex nagħrfu u 
nagħmlu r-rieda tal-Missier 
u mhux biex inbiddlu r-rieda 
ta’ Alla! It-talb tagħna huwa 
l-mod biex aħna nilqgħu bl-
imħabba il-preżenza ta’ Alla 
f ’ħajjitna. 

Meta d-dixxipli talbu lil 
Ġesù jgħallimhom jitolbu, 
huwa għaddielna t-talba 
tal-Missierna. B’din it-talba 
perfetta Ġesù għallimna 
nagħrfu f ’Alla lil Missier, 
l-‘Abba’ tagħna; għallimna 
nigglorifikaw l-isem 
imqaddes tiegħu u nfittxu 
s-saltna u r-rieda tiegħu 
fil-kuljum ta’ ħajjitna. 
Għallimna nitolbu għall-
bżonnijiet tagħna, li 
nixxennqu għall-maħfra u 
li jimlina bil-qawwa t-tama 
fil-mumenti tat-tiġrib; u 
jeħlisna mill-Ħażin. Il-
Bibbja hija tassew għajn bla 
taqta’ għat-talb! Jekk nitolbu 
bis-salmi jew nistgħaġbu 
bil-ħolqien, jew nimxu 
ma’ Israel fid-deżert jew 
ningħaqdu ma’ Ġesù u 
ngħajtu ‘Abba’, nindunaw li 
aktar ħin ma ngħaddu mal-
Bibbja, aktar inkunu qed 

nitolbu. Għax tassew, “musbieħ 
għal riġlejja l-kelma tiegħek, u 
dawl fil-mogħdija tiegħi” (Salm 
119:97).

Dan l-artiklu huwa wieħed 
minn sensiela ta’ artikli li kien 
deher il-Ktieb, Il-Bibbja f ’Idejna, 
Introduzzjoni Ġenerali għall-
Iskrittura Mqaddsa, ippubblikat 
mill-Kummissarjat ta’ l-Art 
Imqaddsa fis-sena 2008.

Fl-okkażjoni tas-Sena Pastorali 
ddedikata lis-Smigħ tal-Kelma 
ta’ Alla, fid-Djoċesi ta’ Għawdex, 
u f ’għeluq il-mitt sena mill-
wasla ta’ l-Istatwa Titulari ta’ 
Sant’Antnin ta’ Padova, fil-Knisja 
tagħna ta’ Għajnsielem, il-Ktieb 
qed jiġi stampat mill-ġdid bħala 
sussidju għal dawk li jixtiequ 
jintroduċu ruħhom għall-Kotba 
Mqaddsa. U dan partikolarment 
għall-Gruppi Nsara f ’Għawdex 
u l-Lajċi impenjati fi ħdan il-
Knisja.

Il-Ktieb se jkun lest għal nofs iż-
Żmien tar-Randan.

